
Svim medijima – dostavlja se

Obilježen početak saradnje TI BiH sa Savezom gradova i opština RS i Savezom gradova i općina FBiH na projektu „Jačanje integriteta u lokalnim samoupravama“

Sarajevo, 3. februar 2015. – U utorak, 3. februara 2015. godine u 13 časova, u hotelu Bristol u Sarajevu, održano je svečano potpisivanje „Memoranduma o saradnji“ između Transparency International BiH (TI BIH), te Saveza gradova i opština Republike Srpske (SOGRS) i Saveza gradova i općina Federacije BiH (SOGFBIH). 
Memorandumi o saradnji  potpisani su u okviru projekta „„Jačanje integriteta u lokalnim samoupravama (SILG)“, koji finansira ambasada Kraljevine Holandije u BiH i koji će trajati 24 mjeseca. Cilj projekta je unapređenje transparentnosti i odgovornosti u radu lokalnih samoupravnih jedinica, te poboljšanje vladavine prava kroz izgradnju kapaciteta lokalne samouprave za suzbijanje korupcije. Implementacija projekta je zamišljena kao niz obuka za dvadeset odabranih općina/opština za izradu, uspostavljanje i provođenje antikorupcijskih planova/ planova integriteta.
„Ovaj projekat predstavlja nastavak napora TI BiH usmjerenih ka unapređenju transparentnosti, odgovornosti i  integriteta na lokalnom nivou. Smatramo da će ovo institucionaliziranje saradnje TI BiH sa Savezom gradova i opština RS i Savezom gradova i općina FBiH dodatno ojačati napore u ovom pravcu.“, rekla je Lejla Ibranović, v.d. izvršnog direktora TI BiH. 
Vesna Travljanin, direktorica SOGFBIH, naglasila je značaj ovog projekta i samog čina potpisivanja Memoranduma, te istakla potrebu za projektima ovog tipa u našoj zemlji i jačanju organizovane međuentitetske saradnje na projektima prevencije i suzbijanja korupcije sa posebnim naglaskom na lokalnu samoupravu kao dio javne uprave koji je u neposrednom i najbližem kontaktu sa građanima. „Odlučili smo dati svoj doprinos i pomoći u odabiru općina koje će biti uključene u izradu, uspostavljanje i provođenje antikorupcijskih planova“, istakla je Direktorica SOGFBIH i dodala da očekuju dobru saradnju i u konačnici dobre rezultate po okončanju projekta.
Potpisivanju Memoranduma koji je označio početak saradnje na realizaciji SILG projekta pristupili su Vesna Travljanin, direktorica SOGFBIH, Aco Pantić, generalni sekretar SOGRS i Emir Đikić, predsjedavajući Odbora direktora TI BiH. Skupu se, pored potpisnika ovog Memoranduma, obratila i Fatima Krivošija kao predstavnik ambasade Kraljevine Holandije u BiH, pozdravivši današnji čin potpisivanja Memoranduma i naglašavajući značaj ovog projekta i unapređenja transparentnosti i integriteta na lokalnom nivou.
